
Eleccions e COVID-19 

Protocòl especific entara adequacion des collègis electoraus 
e entath procediment de vòt ena mesa electorau e escrutin 

entàs pròplèu eleccions ath Parlament de Catalonha de 14 de 
hereuèr deth 2021 

 
 

1. Finalitat 
 

 
Aguest protocòl preten hèr operatius es elements que s’an includit en document “Eleccions e 
COVID-19: Consideracions entara organizacion d’ua convocatòria electorau damb 
seguretat entara salut, garanties entath vòt e legitimitat democratica”, en tot aquerò 
restacat damb es caracteristiques e adequacion des sedences electoraus, e entath 
procediment de vòt ena mesa electorau e escrutin entara jornada electorau prevista entath 
pròplèu 14 de hereuèr de 2021. 

 
Aguest protocòl s’anarà revisant e adaptant en foncion dera evolucion dera situacion 
epidemiologica, pr’amor de garantir que s’avengue as directritzes provientes des autoritats 
sanitàries. 

 
Aguest document modifique era anteriora v1.7 de 09/11/2020; çò de 
principau cambiament substanciau ei era informacion sus eth vòt des 
persones contagiades (seccion 4a d'aguest document). 

 
 

 

2. Sedences electoraus 
 

 
Caracteristiques des collègis electoraus: 

 
- S’utilizaràn pabelhons o d’auti espacis amples similars que permeten un aforament de 

baisha densitat (minimom 2,5 m2 per persona). 
- Non se poderàn pas utilizar coma espacis electoraus es centres sanitaris, es de 

caractèr residenciau o es d’us actuau per part de collectius vulnerables. 
- S’utilizaràn espacis alternatius as centres educatius. En cas que non i age alternativa, 

er us sonque serà valable se i a ua neteja e desinfeccion especiaument suenhosa de 
tot er espaci abans dera activitat lectiva ordinària. 

- Seràn tostemp espacis a on sigue garantida era ventilacion constanta e adequada ara 
afluéncia prevista.  

- Es punts d’accès e de gessuda seràn independents e n’i aurà eth maximom possible, 
e se siguesse possible entà cada mesa electorau. A fauta d'èster possible, se preneràn 
es mesures de besonh entà evitar crotzaments de persones. 

- Er espaci a de perméter de mantier es distàncies de seguretat establides: 2 mètres 
entre es diuèrses meses electoraus, 1,5 mètres de distància linhau laterau entre es 
membres de mesa, 1,5 mètres entre electors, e entre meses e electors, e espaci 
sufisent entà dispausar es cabines de votacion a pro distància des meses e entre eres, 
s’ei eth cas. 

- S’ena sedença i a mès d’ua mesa electorau, s’a preveir que calerà dispausar d’un 
espaci d’1,5 mètres entre es coes de cada mesa. 

- Era ubicacion des sedences a de hèr que siguen possibles es coes en carrèr.  
- Se limitarà eth nombre de meses electoraus laguens d’ua madeisha sedença e/o 

nombre de votants per mesa en demora, entà evitar-ne era massificacion enes 
sedences e es coes en carrèr. 

 
Neteja e desinfeccion des sedences electoraus: 

 
- Se netejarà e desinfectarà er espaci abans deth sòn us eth dia dera votacion.  
- Se netejarà e desinfectarà er espaci dempús deth barrament, ja sigue pendent era 

madeisha jornada o eth dia posterior. 
- Es lavabos sonque poderàn èster utilizadi pes membres dera mesa e d’aute personau 

acreditat (representants dera Administracion, responsables de seguretat sanitària, 
interventors, eca) e se harà era neteja e desinfeccion aumens un còp pendent eth dia 
dera votacion. En cas que l’age d’utilizar un elector o electora per causa de fòrça major, 
se harà era neteja e desinfeccion immediatament. 

- Pendent era jornada electorau, es locaus s’an de netejar damb era regularitat pautada 
tecnicament pera autoritat sanitària.  

- Es pòrtes d’accès seràn tostemp dubèrtes e tanben se deisharàn es hièstres dubèrtes 
tota era jornada electorau, cada viatge que sigue possible e en tot evitar es corrents 
d'aire. Eth cas qu'es condicions climatologiques non permeten mantier es hièstres 
dubèrtes, es locaus s'auràn de ventilar damb era frequéncia qu'indiquen es autoritats 
sanitàries. 

- I aurà contenedors e/o paperères damb caperader d’accionament damb pedal entà 
depausar-i materiau de seguretat utilizat. 

 
Accès e gessuda des collègis electoraus: 

 
- S’establiràn espacis de demora ar aire liure o en carrèr, e se redusiràn ath minimom eth 

nombre de persones en interior de bastisses o espacis barradi. En cas que non se 
dispause d’espacis ar aire liure sufisenti entara demora, se priorizaràn espacis amples, 
damb plafons nauti e ventilacion forçada pendent tota era jornada e de forma 
ininterrompuda.  

- Sonque poderà accedir ath centre de votacion era persona qu’a de votar, sense 
acompanhant, exceptat que lo requerisque entara pròpria assisténcia. 
 

- Organizacion des coes: 
▪ Enes coes en exterior e en interior, cau respectar era distància d’1,5 mètres e 

garantir eth compliment dera obligacion der us dera mascareta. 
▪ En interior der espaci de votacion, se se dividissen es coes, an d’èster 

separades per 1,5 mètres. 
▪ Non se permeterà pas de circular entremiei des coes. 
▪ S’utilizaràn barralhes, cintes o d’auti sistèmes que garantisquen er orde dera 

coa enes espacis interiors. 
▪ Non se permeterà pas de gésser dera hilèra entà recuélher es paperetes, ne 

auançar-se enquiar interior deth centre. 
 

- Maugrat que se recomanarà franges de votacion segons era situacion sanitària de 
cadun, en casi excepcionaus, auràn prioritat ena entrada es persones de collectius 
vulnerables per'mor de redusir eth temps d’exposicion a un possible contagi. En cas de 
besonh, se poderàn doblar es coes entà separar es diferenti collectius; serà prioritària 
era des collectius vulnerables. 

Organizacion des espacis de votacion: 
 

- S’organizaràn es espacis entà redusir es aglomeracions en tot moment, en tot establir 
circuits de sentit unic qu’eviten auer de recular entà gésser, e tanben eth crotzament de 
persones. 

- S’organizaràn es espacis entà redusir eth temps d’estada en interior des bastisses e 
espacis barradi, especiaument enes sales de votacion. Ena mesura que sigue possibla 
se crearàn circuits separadi entà votants que vagen dirèctament dera coa tara urna; 
dera taula de paperetes tara urna; e dera taula de paperetes tara cabina e tara urna, 
damb objectiu d’agilizar ath maximom eth vuedat des coes, en tot velhar tostemp per 
non superar er aforament maim permetut laguens dera sedença. 

- Es pòrtes de dubertura automatica seràn bloquejades a prumèra ora e demoraràn 
tostemp dubèrtes enquiara finalizacion dera jornada electorau, com era rèsta des 
pòrtes, entà evitar tocar es pòrtes de dubertura manuau e garantir era ventilacion dera 
sedença. 

- S’a de senhalizar damb mèrques en solèr era  posicion a on cada elector o electora a 
de demorar eth sòn torn, pr’amor de garantir era distància de seguretat d’1,5 mètres. 

- Se dispausarà de senhalizacion verticau damb es normes de seguretat sanitària 
principaus que s’apròven. 

- Enes espacis barradi, includits es de votacion, non se poderà pas superar un aforament 
d’ua persona entà cada 2,5 m2  

- S’establiràn punts d’accès segur damb dispensador de gèl idroalcoolic e contròtle dera 
mascareta e era distància de seguretat entre persones. 

 
Taula damb es paperetes e envolòpes de votacion: 

 
- Se priorizarà qu’es votants e es votantes pòrten era envolòpa damb era papereta 

premanit deth sòn domicili; ad aguest efècte e damb era finalitat qu’eth messatge arribe 
ara ciutadanetat, pendent era campanha institucionau e electorau, s’introdusirà coma 
èish prioritari a nivèu comunicatiu, damb er objectiu clar qu’era papereta e era envolòpa 
electorau se pòrten premanits de casa entà estauviar-se er us dera sedença electorau. 

- Era taula dam es paperetes e envolòpes se plaçarà apròp der accès ar espaci interior, 
a on i aurà eth punt d’igiene de mans damb eth gèl idroalcoolic, pr’amor de garantir era 
neteja de mans tot just abans deth moment de recuélher es paperetes e es envolòpes 
de votacion. En cas qu’açò non siguesse possible, es dus punts nomentadi, accès ar 
espaci interior e taula damb paperetes e envolòpes, auràn de dispausar de gèl 
idroalcoolic. 

- Se facilitaràn guants d’us unic entàs persones qu’agen allèrgia ath gèl idroalcoolic. 
- Se harà neteja e desinfecccion dera taula e d’auti punts de contacte damb era 

freqüéncia que determinen es critèris tecnics dera autoritat sanitària. 
 

Cabines de votacion: 
 

- Es cabines de votacion se distribusiràn de forma que se garantisque era privacitat des 
votants sense besonh de passar es cortines. 

- Dispausaràn de gèl idroalcoolic ath costat des paperetes e envolòpes.  
- Se definiràn fluxes de sentit unic en accès e era gessuda entà evitar crotzaments. 
- Se harà neteja e desinfeccion freqüenta der interior dera cabina, d’acòrd damb es 

critèris tecnics de salut. 
 

Meses electoraus: 
 

- Es meses de votacion se plaçaràn a ua distància de 2 mètres entre eres.  

- Cau dispausar d’elements qu’empedisquen eth passatge e era circulacion entre es 
meses 

- Se harà neteja e desinfeccion constanta des meses de votacion e d’auti punts de 
contacte 

 
Responsables de seguretat sanitària: 

 
- Es sedences electoraus an de dispausar de personau que: 

o Tengue compde der accès ordenat des votants ara sedença electorau, 
qu’organize es coes e eth fluxe de votants laguens des sedences, e que velhe 
perque se mantenguen es distàncies de seguretat e perque s’entre ena sedença 
e se’n gesque pes accèssi corrèctes e non se formen aglomeracions. 

o Garantisque eth compliment dera obligacion der us dera mascareta en tot 
moment, exceptat enes cassi que puntuaument pogue èster incompatible damb 
era identificacion des persones o per rasons de seguretat o per impossibilitat per 
rasons medicaus. 

o Garantisque era neteja de mans des electors e evite eth contacte entre 
persones. 
 
 

- Es foncions de responsable de seguretat sanitària poderàn èster assumides per 
persones damb d’autes responsabilitats o, ath contrari, repartir-se entre diuèrses 
persones en foncion des besonhs de cada sedença. En cas que i age mès d’ua 
persona responsabla, ua d’eres serà identificada coma responsabla darrèra e 
interlocutora unica damb d’auti dispositius des eleccions, especiaument damb era 
Oficina de seguretat sanitària.  

- Es responsables de seguretat sanitària receberàn es recorsi informatius o formatius de 
besonh entà poder exercir corrèctament es sues foncions. 

 
 

 

3. Vòt ena mesa e escrutin 
 

 
Vòt ena mesa electorau: 

 
- Es votants exibiràn eth sòn document oficiau d’identificacion de manèra qu’es 

membres dera mesa ne poguen veir es donades de besonh; es membres dera mesa 
non tocaràn en cap de cas eth document. Es meses poderàn hèr us d’ua plata entà 
plaçar-i eth document oficiau d’identificacion se calesse apropar-lo as membres dera 
mesa per dejós dera distància de seguretat. En tot cas, mès, es membres dera mesa 
an d’evitar eth contacte damb es documents d’identitat des votants. 

- Es membres dera mesa non tocaràn pas era envolòpa de votacion, mès òc que 
retiraràn eth papèr que corbís era urna. S’ei de besonh, indicaràn ara persona 
qu’emete eth vòt que mòstre era envolòpa entà comprovar que n’i a ua de soleta. Es 
votants plaçaràn eth vòt en interior dera urna.  

- Es votants non se retiraràn pas era mascareta a excepcion qu’era mesa les ac 
requerisque de forma momentanèa entà facilitar-ne era identificacion. 

- Sonque i poderà auer ua persona votanta en front immediat de cada mesa, exceptat 
que li calgue assisténcia. 

- Es interventors/e e apoderats/es mantieràn es distàncies de seguretat (minimom d’1,5 
mètres) damb es votants e es membres dera mesa en tot moment. 

Escrutin: 
 

- Pendent eth recompde, se harà usatge dera mascareta FFP2 e de guants d’un solet 
us. Se mantierà era distància de seguretat. 

- Se retiraràn es guants en moment que s’acabe eth recompde. 
- Se garantirà ena sala a on se hè eth recompde er aforament que permet 2,5 m2 per 

persona e ua distància minima d’un mètre. 
 

Circuits entath liurament dera documentacion electorau: 
 

- Abans de manipular es envolòpes entara recuelhuda des actes, e tostemp abans e 
dempús de hèr-ne eth liurament, se harà ua igiène de mans. 

- Eth liurament se harà en tot minimizar eth temps de contacte propèr e en toti es cassi 
mantenguent era distància minima de seguretat d’un mètre. 

 
Materiau de proteccion entàs membres des meses electoraus: 

 
- As membres dera mesa electorau se les prenerà era temperatura, que tostemp a 

d’èster inferiora de 37,5 ºC (sense préner antitermics). S'es membres dera mesa an 
simptòmes, consultaràn, abans d’adreçar-se ath collègi electorau, damb eth centre 
d’atencion urgenta corresponenta (CUAP) o eth 061, que’n harà era avaloracion 
corresponenta e emeterà ua IT en cas que sigue de besonh. 

 
- S’ei eth cas e es condicions d’usatge deth tèst ac hèn possible, se harà un tèst 

d’antigèns as membres dera mesa e aute personau acreditat (representant dera 
Administracion, responsable de seguretat, interventors, eca.) abans de constituïr-se 
coma mesa. 
 

- As membres de mesa se les facilitarà eth materiau que seguís: 
 

o 4 mascaretes entà anar-les renovant ath long deth dia. S’a d’informar deth 
temps maxim d’utilizacion (ores) segontes eth tipe de mascareta facilitada. 

o 1 pantalha faciau. 
o 1 mascareta FFP2 e guants d’un solet us entath moment deth recompde. 
o Gèl idroalcoolic sufisent entà un us freqüent ath long deth dia. 

 
- Es membres dera mesa electorau se plaçaràn de manèra que mantenguen era 

distància linhau minima d’1,5 mètres. 
  

4. Vòt des persones contagiades  
 
I a un ample consens entre era comunitat internacionau qu'eth dret ath vòt ei un dret 
fonamentau e que, donques, cau garantir-lo en quina circonstància que sigue. En aguest sens, 
e deuant ua situacion excepcionau com era actuau pandemia dera COVID-19, es autoritats an 
de méter a disposicion dera ciutadania toti es mejans que siguen possibles entà garantir eth 
liure exercici d'aguest dret. 
Damb era experiéncia acumulada es darrèri mesi, se considère que: 
-Exemptar transitòriament er estat d’isolament o de quarantena pendent eth temps maximal 
imprescindible entà efectuar ua votacion en un locau electorau supause un risc pòc significatiu 
entara salut publica, cada viatge que se seguisquen estrictament es mesures de seguretat 
sanitària determinada pes autoritats. 
- Contribuís ath contròtle efectiu deth mencionat risc de contagion un us adaptat des materiaus 



Pàgina 7 de 8 

 

 

d'emparament per part de non professionaus —damb es limitacions que supause, mès sense 
que sigue estrictament de besonh era vigilància o era assisténcia de personau professionau de 
salut—, eth renfortiment des mesures igieniques, de neteja, desinfeccion e ventilacion, e er 
establiment de circuits especifics que garantisquen eth dret a vòt, en tot minimizar era 
interaccion sociau. Açò includís era collocacion des materiaus d'emparament individuau —a 
utilizar pes membres dera mesa e peth personau de neteja e desinfeccion—, que pòt èster 
efectuada pera madeisha persona usatgèra prèvia formacion o en tot seguir un manuau. 
- Era neteja e desinfeccion s’a de realizar per part d’equipes professionaus deth sector, mès no 
les cau cap formacion o acreditacion especifica entà hè'c. 
Per aguest motiu, se considère segur perméter eth vòt de persones contagiades per SARS-
CoV- 2 enes pròplèus eleccions ath Parlament de Catalonha, jos es condicions e es critèris 
següents: 
 
Procediment de vòt des persones contagiades: 
 

- Se promoirà actiuament eth vòt per corrèu des persones qu'agen arrecebut era 
indicacion sanitària d’iniciar un isolament o quarantena, per tractar-se d’un cas positiu 
o d’un contacte propèr, respectivament. 

- Se recomanarà a era ciutadania votar segons ua distribucion de franges d’acòrd damb era 
situacion sanitària personau. Eth seguiment d’aguestes indicacions non ei obligatòri e s’apelarà 
ath sens comun, era bona volontat e era responsabilitat de cada persona en benefici dera 
seguretat sanitària. 

Era distribucion des votants per franges ei era següenta: 
• Es collectius de risc votaràn preferentament pendent es 3 prumères ores dera 

jornada electorau, ei a díder, des 9.00 h as 12.00 h 
• Es votants non apertenenti as collectius de risc o en quarantena votaràn 

preferentament ena franja des 12.00 h as 19.00 h 
• Es collectius de persones en quarantena —contagiats, contactes propèrs e 

suspèctes— votaràn pendent era darrèra ora dera jornada electorau, ei a díder, 
des 19.00 h as 20.00 h 

- Pendent era darrèra ora de votacion es membres dera mesa utilizaràn materiau 
d'emparament individuau (en catalan, EPI) integrau de nauta seguretat. Se les auràn 
de méter entre es 18.40 h e 19.00 h per torns, de manèra que demoren tostemp dus 
membres en custòdia dera urna e entà seguir damb eth procès electorau. 

- Es persones contagiades, contactes propèrs e suspèctes auràn de portar un certificat 
de desplaçament pera crisi sanitària pera COVID-19 o document equivalent en vigor 
damb era fin unica de trincar eth confinament obligatòri entà exercir eth sòn dret a vòt. 
Era autoritat competenta les ac poderà demanar. 

- Se recomane portar eth vòt preparat de casa entà votar en aguest torn a fin e efècte 
de minimizar eth temps d’estada laguens eth locau electorau, atau coma d’evitar tocar 
quin tipe que sigue de materiau. 

-  Se demanarà ara Junta Electorau Centrau qu'es persones vulnerables o que se 
tròben en quarantena per èster contactes propèrs poguen allegar era sua situacion de 
salut entà declinar era sua obligacion d'èster membres de mesa en cas d'èster 
seleccionades. 

- Eth Govèrn sollicitarà informe juridic en relacion damb era possibilitat legau que 
persones de risc e ciutadania en generau poguen declinar era obligacion d'èster 
membres de mesa en cas d'èster seleccionades. 

 
Materiau de proteccion entàs membres des meses electoraus pendent era darrèra 
franja: 
As membres dera mesa se les facilitarà un EPI de nauta seguretat, d’acòrd damb es 

caracteristiques qu'indique eth PROCICAT, e qu'includís:.  



Pàgina 8 de 8 

 

 

o Ròba protectora. 
o Guants. 
o Mascareta FFP2. 
o Lunetes protectores. 

Se les facilitarà tanben un manuau sobre coma méter-se e trèir’s eth materiau 
corrèctament. 

 
 
 

 

5. Referéncia ara normativa vigenta 
 

 

 

En cas de dobte o abséncia d’indicacions o suggeriments especifics sus era adequacion des 
collègis electoraus e entath procediment de vòt ena mesa electorau e escrutin entàs propères 
eleccions ath Parlament de Catalonha de 14 de hereuèr deth 2021, serà de referéncia era 
normativa legau de caractèr generau o ben es plans e protocòls sectoriaus entà hèr front ara 
COVID-19 que tracten qüestions afines o assimilables as situacions descrites mès entà naut. 

